Տ Ե Ղ Ե Կ Ա Ն Ք-Հ Ի Մ Ն Ա Վ Ո Ր ՈՒ Մ
Իրավական ակտի անհրաժեշտությունը

Սույն Նախագծի ընդունման հրատապությունը պայմանավորված է Հայաստանի Հանրապետությում պատվաստանյութերի անընդմեջ մատակարարմամբ, բյուջետային միջոցների խնայողությամբ, ինչպես նաև որակյալ և անվտանգ պատվաստումային ծառայությունների ապահովմամբ: 

Ընթացիկ իրավիճակը և խնդիրները
ՄԱԿ-ի մանկական հիմնադրամի կողմից պատվաստանյութերի մրցույթների արդյունքում երկրներին առաջարկվում են տարբերակներ և վերջնական որոշումը պատվաստանյութի ընտրության համար թողնվում է երկրին: Այս համատեքստում մշտապես ՀՀ ներկրվել են միայն եվրոպական արտադրության կամ հայտնի արտադրողների պատվաստանյութեր և բնակչության շրջանում դժգոհություններ չեն եղել: Պետք է նշել, որ պատվաստանյութերի արտադրող երկրի չափանիշը Հայաստանում զգալի ազդեցություն ունի պատվաստումների ցուցանիշների վրա՝ նպաստելով բնակչության վստահության բարձրացմանը և հետևաբար նաև, ցուցանիշների բարելավմանը, որպես վերջնական արդյունք՝ հիվանդացության և մահացության նվազեցմանը: Տեղական մրցույթների կազմակերպման և իրականացման ընթացքում այս չափանիշը վերահսկելի չէ և կարող են հաղթել ինչպես եվրոպական կամ ԱՄՆ արտադրության, այնպես էլ այլ երկրների արտադրության պատվաստանյութեր: Բնակչության շրջանում որոշակի երկրների արտադրութան թերհավատության պարագայում հնարավոր է, որ Իմունականխարգելման ազգային ծրագիրը լուրջ խնդիրներ ունենա, մասնավորպես` նպաստավոր պայմաններ կստեղծվեն հակապատվաստումային տրամադրությունների տարածմանը, քանի որ հանրապետության բնակչությունը չի ընդունում որոշ զարգացող երկրների պատվաստանյութերը: Արդյունքում՝ բնակչության շրջանում կրկին ասեկոսեներ և մտահոգություններ կշրջանառեն՝ հանգեցնելով պատվաստումներում ընդգրկման ցուցանիշների վատթարացմանը, ինչպես նաև պատվաստումների նկատմամբ բնակչության վստահության անկմանը և վերաբերմունքի փոփոխությանը, վերջին հաշվով հիվանդությունների հետ վերադարձին, իրենց ամենահավանական բարդություններով, ընդհուպ՝ մինչև մահվան ելքով:  Հարկ է նշել, որ նախկինում ՀՀ առողջապահության նախարարությունն առնչվել է նմանատիպ իրավիճակների հետ: 

ՀՀ առողջապահության նախարարությունը նախկինում առաջնորդվելով վերոհիշյալ սկզբունքներով և կազմակերպելով պատվաստանյութերի գնման գործընթացը ՄԱԿ-ի մանկական հիմնադրամի միջոցով, վերջին տարիներին մեծ ջանքերի շնորհիվ հաջողել է փոխել բնակչության շրջանում պատվաստանյութերի որակի և անվտանգության վերաբերյալ հասարարակական կարծիքը և արդյունքում երկրում արձանագրվել են նշանակալից ձեռքբերումներ՝ մի շարք հիվանդությունների բացակայություն /պոլիոմիելիտ, դիֆթերիա, կարմրուկ, կարմրախտ, փայտացում/, առանձին հիվանդությունների եզակի դեպքեր /խոզուկ, կապույտ հազ, ռոտավիրուսային վարակներ/ և մանկական մահացության կտրուկ նվազում: 

Մյուս կողմից, ՄԱԿ-ի մանկական հիմնադրամի մրցույթների կազմակերպման շատ կարևոր բաղադրիչ է պատվաստանյութերի արտադրություններում անկախ փորձագիտական ստուգումների իրականացումը, մինչդեռ տեղական մրցույթներին մատակարարների կողմից տվյալ պահանջի իրականացումը գործնականորեն անհնար է:  

Այսպիսով, ՀՀ կառավարության 2018 թվականի ապրիլի 12-ի թիվ 489-Ն որոշմամբ սահմանվել է պատվաստանյութերի, հակառետրովիրուսային, հակատուբերկուլոզային դեղերի գնման կազմակերման կարգը: Նշված կարգով գնման ընթացակարգի կազմակերպումը հանգեցնում է դեղերի և պատվաստանյութերի անընդմեջ ապահովման խնդիրների: Այդ նպատակով, սույն նախագծով առաջարկվում է կատարել կարգում փոփոխություններ, մասնավորապես, հաշվի առնելով, որ պատվաստանյութերի մի մասը գրանցված չեն Հայաստանի Հանրապետությունում, ուստի որպեսզի հնարավորություն լինի ձեռք բերել կենսական նշանակության բոլոր  պատվաստանյութերը նպատակահարմար է սույն որոշմամբ նախատեսվող գնումների վրա չկիրառել Հայաստանի Հանրապետության կառավարության 2013 թվականի մայիսի 2-ի N 502-Ն որոշման դրույթները: Միաժամանակ, առաջարկվում է նաև 2018-2022թթ. պատվաստանյութերի ձեռքբերումը իրականացնել «Հիվանդությունների վերահսկման և կանխարգելման ազգային կենտրոն» ՊՈԱԿ-ի միջոցով` ՀՀ պետական բյուջեի «Իմունականխարգելման ազգային ծրագրի» գումարները որպես դրամաշնորհ տրամադրելով վերջինիս: 

Կից ներկայացվում է 2018թ. համար այն պատվաստանյութերի ցանկը, որոնք նախատեսվում է ձեռքբերել ՄԱԿ-ի մանկական հիմնադրամի միջոցով: Ներկայացված գների հաշվարկը իրականացնելիս հիմք է ընդունվել ՄԱԿ-ի մանկական հիմնադրամի կողմից ներկայացված գնային առաջարկը` ներառելով բոլոր ծախսերը /ապահովագրություն, տեղափոխման, այդ թվում նաև մաքսատուրքի համար նախատեսված ծախսերը/:

Բացի այդ սույն որոշմամբ նախատեսվում է փոխհատուցել «Հիվանդությունների վերահսկման և կանխարգելման ազգային կենտրոն» ՊՈԱԿ-ի կողմից կատարված մաքսատուրքի համար կատարված ծախսերը, չօգտագործվող կատաղության դեմ պատվաստանյութի քանակների նվազեցման հաշվին: Մասնավորապես, Եվրասիական տնտեսական հանձնաժողովի խորհրդի 2012 թվականի հուլիսի 16-ի թիվ 54 որոշման թիվ 101 խմբագրմամբ (2016 թվականի հոկտեմբերի 18) հաստատվել է Եվրասիական տնտեսական միության միասնական մաքսային սակագինը, այդ թվում նաև երկրի կարիքների համար պետական միջոցներով ձեռք բերված պատվաստանյութերի համար ևս պետք է վճարվի մաքսատուրք՝ ընդհանուր արժեքի 2 տոկոսի չափով: Սույն թվականի մայիսի 17-ի դրությամբ ՄԱԿ-ի մանկական հիմնադրամի կողմից ՀՀ է առաքվել շուրջ 300.000.000 դրամի պատվաստանյութեր (ԲՑԺ, ռոտավիրուսային, պնևմակոկային), որի 2 տոկոս մաքսային տուրքը կազմում է 6.008.662 դրամ, որը չի նախատեսվել «Հիվանդությունների վերահսկման և կանխարգելման ազգային կենտրոն» ՊՈԱԿ-ին դրամաշնորհով տրամադրվող ծրագրի ծախսերում, քանի որ նշված պահանջը սահմանվել է վերջերս:
Կարգավորման նպատակը և բնույթը

Հայաստանի Հանրապետության կառավարության որոշմամբ առաջարկվող նախագծի նպատակը Հայաստանի Հանրապետությունում պատվաստանյութերի անընդմեջ մատակարարման, խնայողության, ինչպես նաև որակյալ և անվտանգ պատվաստումային ծառայությունների ապահովումն է: 

Նախագծի մշակման գործընթացում ներգրավված ինստիտուտները և անձինք
Հայաստանի Հանրապետության կառավարության որոշման սույն նախագծի կազմմանը մասնակցել են Հայաստանի Հանրապետության առողջապահության  նախարարության աշխատակիցները: 
Իրավական ակտի կիրառման դեպքում ակնկալվող արդյունքը
Հայաստանի Հանրապետության կառավարության որոշման կիրառման արդյունքում ակնկալվում է ՀՀ բնակչության շրջանում կանխարգելիչ պատվաստումների անվտանգ և արդյունավետ իրականացում, որի հետևանքով կապահովվի Հայաստանի Հանրապետությունում կառավարելի վարակիչ հիվանդությունների դեպքերի կանխարգելում և կայուն համաճարակային իրավիճակի ստեղծում:

